
ПРЕДЛОГ
Врз основа на членовите 158-ѕ точка 1, 74 точки 1, 2, 3 и 9 и 104 став (1) точка 1) а во врска со членовите 68, 69 и 71 од Законот за супервизија на осигурување (“Службен весник на Република Македонија” бр. 27/02, 84/02, 98/02, 33/04, 88/05, 79/07, 8/08, 88/08, 56/09, 67/10 и 44/11, 112/11, 7/12, 30/12, 45/12, 60/12, 64/12, 23/13 , 188/13, 43/14, 112/14, 153/15, 192/15, 23/16, 83/18 и 198/18) и (“Службен весник на Република Северна Македонија” бр. 101/19 и 31/20), Советот на Експерти на Агенцијата за супервизија на осигурување на седница одржана на ден ___________ година  донесе:
ПРАВИЛНИК
[bookmark: _Hlk33177798]за изменување и дополнување на Правилникот за видовите и описот на ставки што ќе се земат во предвид при пресметка на капиталот на друштво за осигурување и/или реосигурување
Член 1
Во Правилникот за видовите и описот на ставки што ќе се земат во предвид при пресметка на капиталот на друштво за осигурување и/или реосигурување (“Службен весник на Република Македонија” бр.5/11, 64/11, 61/16) и (“Службен весник на Република Северна Македонија” бр.170/19), во член 6 став (1) во  точката  4) сврзникот “и”се заменува со точка и запирка.
По точката 4) се додаваат нови точки 5) и 6) кои гласат:
„5) да не предвидуваат исплата на камата или друг вид принос којшто сериозно може да ја загрози профитабилната позиција на друштвото за осигурување; 
[bookmark: _GoBack]6) камата не смее да биде повисока од каматата на последната емисија на државните хартии од вредност издадени од страна на Министерството за финансии на домашниот пазар во изминатите 12 месеци пред издавањето на субординираниот инструмент, имајќи ја во предвид соодветната рочност и валута, односно најблиската рочност со соодветна валута за која Министерството за финансии има издадени државни хартии од вредност, најмногу зголемена за 1 процентен поен; и“




Точката 5) станува точка 7).
Се воведува нова точка 8) која гласи:
„8) Доколку субординираниот должнички инструмент повеќе не ги исполнува условите од овој член, истиот не може повеќе да се вклучи во пресметка на дополнителниот капитал.“
Член 2
По членот 7 се додава нов член 8 кој гласи: 
„Член 8
(1) Пред да ги вклучи во пресметката на дополнителниот капитал, субординираните должнички инструменти од членот 6 и хартиите од вредност со неопределен рок на доспевање од членот 7 од овој правилник, друштвото за осигурување е должно да ја извести Агенцијата за супервизија на осигурување за условите под кои тие се настанати, преку презентирање на договорот и останатата документација, најмалку 30 дена пред намерата за вклучување на овие инструменти во пресметката на дополнителниот капитал.
(2) Останатата документација од ставот (1) од овој член треба да ги содржи условите наведени во членовите 6 и 7 од овој правилник, опис на сметководствениот третман на инструментот, како и:
-	одлука на органот на управување на друштвото за осигурување за издавање на субординираниот должнички инструмент и хартии од вредност со неопределен рок на доспевање. 
-	одлука (решение) на Централниот депозитар за хартии од вредност за упис на инструментот во регистерот на хартии од вредност, доколку е соодветно;
-	проспект на издадениот инструмент (доколку е соодветно), заедно со евиденција за уплата, и листа на доверители на друштвото за осигурување, односно на сопствениците на инструментот; 
-	пресметка на капиталот со состојба на последниот ден од месецот пред и по вклучувањето на овие инструменти во пресметката на дополнителниот капитал;
-	проекција на капиталот, во однос на природата, видот и обемот на активностите коишто ќе ги извршува друштвото за осигурување за наредните 4 години; и
-	проекција на приходите и расходите на друштвото за осигурување во која е земен предвид ефектот од користењето на субординираниот должнички инструмент или хартиите од вредност со неопределен рок на доспевање, најмалку за следните 4 години.“
Член 3
Во членот 8 кој станува член 9 ставот (6) се менува и гласи:
 „Кон известувањето од став (5) на овој член за пресметаниот дополнителен капитал од член 4 став (1) точки 3 и 4 од овој правилник, друштвото за осигурување приложува појаснување за обелоденетите износи, во кое појаснување се наведени правниот основ на примените парични средства, датумот од кој друштвото почнало да ги вклучува примените парични средства во пресметка на дополнителниот капитал, како и датумот кога доспева обврската на друштвото за осигурување за враќање на примените парични средства по основ на издадениот инструмент, доколку во договорот за издавање на овој инструмент е одреден датум на доспевање, како и податоци за доверителите на друштвото за осигурување, односно сопствениците на субординираните должнички инструменти и хартиите од вредност со неопределен рок на доспевање кои ги издало друштвото за осигурување.“

Член 4
Овој правилник влегува во сила наредниот ден од денот на објавувањето во„Службен весник на Република Северна Македонија“.
Друштвата за осигурување кои на датумот на влегување во сила на овој правилник во пресметката на дополнителниот капитал вклучуваат субординирани должнички инструменти чии карактеристики се разликуваат од дефиницијата од членот 1 од овој правилник, имаат рок од 2 месеци од влегување во сила на овој Правилник да ги усогласат постојните договори за субординиран долг со членот 1 од овој Правилник, и да ја информираат Агенцијата. Доколку по истекот на овој период,  друштвото за осигурување не е усогласено со членот 1 од овој Правилник, 

примените парични средства по основ на издадени субординирани должнички инструменти не можат да се вклучат во пресметката на дополнителниот капитал на друштвото за осигурување.
Бр. _______________                                                     Претседател на Советот на експерти                   
од _________ година                                                             Крсте Шајноски
 


Образложение
Целта на измените на Правилникот за видовите и описот на ставки што ќе се земат во предвид при пресметка на капиталот на друштво за осигурување и/или реосигурување е да се додефинираат постојните услови кои треба да ги исполнува субординираниот должнички инструмент со цел прибраните парични средства по основ на емисија на овој инструмент да можат да се вклучат во пресметка на дополнителниот капитал на друштвото за осигурување кое го издава овој инструмент.
Исто така, согласно измената, друштвото за осигурување кое има намера да вклучи во пресметката на капиталот парични средства уплатени од емисија на ваков инструмент за истото ќе треба да ја извести Агенцијата за супервизија на осигурување најмалку 30 дена пред датумот од кој планира да ги вклучи овие средства во пресметката на капиталот, а не како до сега да ја извести Агенцијата откако ја завршило постапката на емисија односно на договарање (во случајот со субординиран заем/долг).

